
Na osnovu člana IV. 4. a) Ustava Bosne i Hercegovine, Parlamentarna skupština Bosne i Hercegovine na 9. sjednici Predstavničkog doma, održanoj 8. septembra 2011. godine, i na 5. sjednici Doma naroda, održanoj 14. septembra 2011. godine, usvojila je

ZAKON

O DOPUNI ZAKONA O UPOTREBI I ZAŠTITI NAZIVA

BOSNE I HERCEGOVINE
Član 1.

U Zakonu o upotrebi i zaštiti naziva Bosne i Hercegovine ("Službeni glasnik BiH", br. 30/03, 42/04 i 50/08) u članu 6. iza stava 1. dodaju se novi st. 2., 3., 4. i 5. koji glase: 

"Postupak za izdavanje odobrenja za upotrebu naziva Bosne i Hercegovine vodi se prema odredbama ovog zakona i Zakona o upravnom postupku ("Službeni glasnik BiH", br. 29/02, 12/04, 88/07 i 93/09).

Ako Ministarstvo u toku postupka utvrdi da zahtjev za izdavanje odobrenja za upotrebu naziva Bosne i Hercegovine sadrži formalni nedostatak koji sprečava postupanje po zahtjevu ili je zahtjev nerazumljiv ili nepotpun, te da podnosilac zahtjeva nije ispunio uslove propisane ovim zakonom, na to će pisanim podneskom upozoriti podnosioca zahtjeva, radi otklanjanja nepravilnosti i nedostataka.

Podnosiocu zahtjeva bit će omogućeno da ispravi ili dopuni zahtjev u roku 30 dana od dana prijema podneska.

Ako podnosilac zahtjeva otkloni nedostatke u roku iz stava 4. ovog člana, smatrat će se da je zahtjev od početka bio uredan. Ako podnosilac ne otkloni nedostatke u roku iz stava 4. ovog člana, pa se zbog toga ne može postupati po zahtjevu, smatrat će se da zahtjev nije ni podnesen, o čemu će Ministarstvo donijeti zaključak, protiv kojeg se može izjaviti posebna žalba u roku 15 dana od dana dostavljanja zaključka."

Dosadašnji stav 2. postaje stav 6.

Član 2.

Ovaj zakon stupa na snagu osmog dana od dana objavljivanja u "Službenom glasniku BiH", a bit će objavljen u službenim glasilima entiteta i Brčko Distrikta BiH.

